Avgerð nr. 06-02-22-28 frá 29.08.2007

- kapitalvinningur - niðurskriving av partapeningi
- kapitalvinningsskattalógin § 1

Samandráttur:

Partapeningurin í Sp/f X varð lækkaður og útgoldið varð til tveir av fimm parta​eigarum. Toll- og Skatt​stova Føroya metti, at útlutanin skuldi viðgerast sum vinn​ings​býti. Skatta- og avgjalds​kæru​nevndin vísti málinum til Toll- og Skattaráð Føroya til viðgerðar eftir § 1, stk. 4 í kapital​vinnings​skattalógini.

Avgerð

Upplýst varð í málinum, at partapeningurin í Sp/f X í 2003 varð lækkaður við kr. 110.000 og útgoldið varð til tveir av fimm partaeigarum, A og B.

Toll- og Skattstova Føroya metti, at útlutanin í samband við lækkingina skuldi viðgerast sum vinningsbýti og kravdi tí avgjald á kr. 38.500.

Henda avgerð er kærd til Skatta- og avgjaldskærunevndina.

Toll- og Skattstova Føroya vísir á, at Sp/f X á heysti 2003 hevur viðtikið at lækka partapeningin við kr. 110.000. Lækkingin er nýtt til mótrokning av millumrokning við A, sum tá var ein av fimm partaeigarum.

Sambært § 1, stk. 2 í kapitalvinningsskattalógini verður sum vinningsbýti roknað alt, sum er útlutað úr einum felag til partaeigara. Sambært viðmerkingum til løgtingslóg nr. 109 frá 20.12.2002 um broyting í kapitalvinningsskattalógini umfatar vinningsbýti allar fíggj​ar​ligar fyrimunir, sum verða útlutaðir til partabrævaeigara.

Toll- og Skattstova Føroya metir í hesum sambandi, at niðurskrivingin av partapeninginum hjá Sp/f X við eftirfylgjandi mótrokning í millumrokning, er at rokna sum fíggjarligur fyri​munur hjá A, og skal tí javnmetast við útlutað vinningsbýti.

Vísandi til hetta hevur Toll- og Skattstova Føroya tí broytt kapitalvinningsinntøkuna hjá A fyri 2003 soleiðis:

Kapitalvinningsinntøka sambært uppgerð 
kr. 16.129

Vinningsbýti 
kr. 110.000
Broytt kapitalvinningsinntøka 
kr. 126.129 

Sambært § 14 í kapitalvinningsskattalógini skulu persónar gjalda 35% í skatti av kapital​vinningsinntøkum. Omanfyri nevnda broyting førir sostatt við sær, at kr. 38.500 (110.000x35%) skulu gjaldast afturat í kapitalvinningsskatti.

Kærarin vísir á, at talan er um kapitallækking, sum eigur at metast eftir § 1, stk. 4 í kapi​tal​vinningsskattalógini, við tað, at allar treytirnar at loyva, at lækkingin verður mett sum søla heldur enn vinningsbýti, eru til staðar.

Víst verður á notat, sum grannskoðari hevur sett upp, sum vísir býtið av partapeninginum áðrenn og eftir lækking. Upprunaliga átti A kr. 32.000, B kr. 24.000 og børnini D, E og F kr. 8.000 hvør. A átti sostatt 40% av partapeninginum, B 30% og børnini 10% hvør.

Partapeningurin varð síðani hækkaður við grunshækking til kr. 190.000, og ognarbýtið millum nevndu partaeigarar var sjálvandi tað sama eftir hesa grunshækking.

Eftir hækkingina varð samtykt at lækka partapeningin á tann hátt, at goldið varð út til A og B. Eftir hesa niðurskriving varð partapeningurin býttur soleiðis, at B átti kr. 23.000, D kr.

19.000, E kr. 19.000 og F kr. 19.000, tvs. at A og B tilsamans eftir lækkingina áttu 29% av

partapeninginum.

Talan er um ættarliðsskifti, har partabrøvini fara frá foreldrum til børn.

Partabrøvini skifta tí eigara, og serliga viðvíkjandi A er tað galdandi, at hann við lækk​ing​ina avhendir allan sín partapening, og tá lýkur treytirnar, at lækkingin verður viðgjørd sum søla heldur enn vinningsbýti.

Í brævinum frá Toll- og Skattstovu Føroya gongur ikki greitt fram, um hesar upplýsingar hava verið frammi, tá ið Toll- og Skattstova Føroya hevur viðgjørt málið, og spurningurin er tí, um nevndin ikki eigur at lata Toll- og Skattstovu Føroya viðgera hendan spurning av nýggjum.

Avgerðin hjá Skatta- og avgjaldskærunevndini.

Málið snýr seg um, um niðurskrivingin av partapeninginum í Sp/f X og eftirfylgjandi út​gjald​ingin til A og B skal viðgerast sum útlutan av vinningsbýti, sum Toll- og Skattstova Føroya vil vera við, ella um niðurskrivingin er at meta sum ein avhending, sum kærarin vil vera við.

Sambært § 1, stk. 2 er útgangsstøðið, at alt, ið felag útlutar partabrævaeigara, lutahavara o.ø.l er at rokna sum vinningsbýti.

Tað er serliga ásett, nær útlutan ikki skal viðgerast sum vinningsbýti, soleiðis t.d, tá útlut​an​in fer fram í tí árið, tá felag verður avtikið. Í slíkum førum verður útlutanin viðgjørd sum avhending, jbr. stk. 3.

Í stk. 4 er ásett, at Toll- og Skattaráð Føroya kann loyva, at útlutanir í sambandi við niður​skriving av partapeningi verða viðgjørdar eftir ásetingunum um sølu og aðra avhending.

Skal víkjast frá høvuðsregluni er tað soleiðis Toll- og Skattaráð Føroya, sum hevur heim​ild​ina til tess. Men onki var upplýst í málinum um, at Toll- og Skattaráð Føroya hevði við​gjørt málið.

Skatta- og avgjaldskærunevndin avgjørdi tí at vísa málinum til Toll- og Skattaráð Før​oya til viðgerðar.

Avgerðin verður grundað við, at eftir kapitalvinningsskattalógini er útgangsstøðið, at

útlutanir í samband við niðurskriving eru at meta sum vinningsbýti. Skal undantak gerast, liggur heimildin hjá Toll- og Skattaráðnum.

- søla av partabrøvum til útgevandi felagið

- kapitalvinningsskattalógin § 1, § 27, § 28

Partaeigarar høvdu selt partabrøv til útgevandi felagið og mettu, at sølurnar vóru skattafríar m.a. vís​andi til skiftisreglurnar í kapitalvinningsskattalógini. Toll- og Skattstova Føroya metti,
